
	ஒரு குடம் தண்ணீர் 

	 

	ஃபெமிடா  ஸக்கீர் 

	Pot of Water ஆங்கில சிறுகதையின் தமிழாக்கம்

	 

	தன் முன்னே நீண்ட வரிசை ஒன்று இருப்பதை நளினி கண்டாள் - வானவில்லின் வர்ண ஜாலம் போல, சிவப்பு, இளஞ்சிவப்பு, நீலம், ஊதா வண்ண ஆடையணிந்து கோணல்மாணலாக சாலையில் பெண்கள் வரிசை பிடித்து நின்றனர்.  வரிசையின் கடைசியில் நளினி தன் மஞ்சள் மற்றும் பச்சைக் குடங்களை வைத்தாள். இன்று காலதாமதமாகிவிட்டது. வழக்கமாக அவளின் குடங்கள் வரிசையின் முன்பகுதியில் அல்லது நடுவில் இருக்கும். ஆனால் இன்று அவை ஏறக்குறைய வரிசையின் கடைசியில் இருந்தன. நளினியின் தோழியும் பக்கத்து வீட்டுக்காரியுமான அம்மணி கிட்டத்தட்ட வரிசையின் நடுவில் நின்றுகொண்டிருந்தாள். முன்னரே எழுந்திருந்தால் அதே இடத்தில் நளினியும் நின்றிருப்பாள்!

	நேற்றிரவு அவள் தாமதமாகத்தான் வீடு திரும்பினாள். சரிகா மேடத்தின் வீட்டில் நடைபெற்ற விருந்து முடிந்து நளினி வீட்டையடைந்தபோது இரவு பதினொரு மணி இருக்கும். அவளின் பதினோரு வயது மகன் ரமேஷ் பாயில் படுத்தவண்ணம் அவனின் பள்ளிப் புத்தகத்தைப் படித்துக்கொண்டிருந்தான். ஒரு மூலையில் எஃகு கிண்ணம் ஒன்றில் ஒளியூடுருவிச்செல்கிற இளஞ் சிவப்பு பசைத் தண்ணீரில் ஒரு சில சோற்றுப் பருக்கைகள் நீச்சலடித்துக் கொண்டிருந்தன. தாயைப் பார்த்ததும் ரமேஷ் குதித்து எழுந்தான். தாமதமாக வரும்போது அவள் சுவையான உணவைக் கொண்டு வருவாள் என்று அவனுக்குத் தெரியும். மகனின் பாயின் அருகில் தன் பாயை விரித்து நளினி படுக்கும்போது கிட்டத்தட்ட நள்ளிரவாயிற்று.  

	லாரி நிறுத்திவைக்கப்பட்டிருந்த இடத்திற்கு இப்போது அவள் விரைந்து நடந்து சென்றபோது, வெளுத்த வானத்தின் ஒளியைப் பார்த்து நளினி வியப்புற்றாள். அன்றைய பொழுது அப்போதுதான் தொடங்கியிருந்தாலும், சூரியன் சுடர்விட்டு எரிவதைப் பார்த்தால் நண்பகலாகிவிட்டது என யாரும் எளிதில் நம்பியிருப்பார்கள்தான். மரத்தின் பெருங்குடைபோன்ற கிளைகளின் நிழலுக்குக் கீழே லாரி நிறுத்திவைக்கப்பட்டிருந்தது. அதன் அடியிலிருந்த தண்ணீர்த் தொட்டியிலிருந்து செதில்கள் நிறைந்த மலைப்பாம்பளவில் இருந்த குழாய் தண்ணீரைப் பீய்ச்சி அடித்தது. தளிரிழைபோன்ற புகைச் சுருளுக்கு இடையே லாரி ஓட்டுநர் சற்றுத்தள்ளி நிற்க, தண்ணீரின் அளவைக் கட்டுப்படுத்தும் நெம்புகோலை அவரின் உதவியாளர் இயக்கிக்கொண்டும் வரிசை பிடித்த பெண்களுடன் பேசிக்கொண்டும் இருந்தார். 

	கசங்கிய சேலையயும், சீர் செய்யப்படாத தலைமுடியும், பெரும்பாலான பெண்கள் அப்போதுதான் படுக்கையிலிருந்து எழுந்து அங்கு நேரடியாக வந்தனர் என்பதைக் காட்டிக்கொடுத்தன. அவர்களில் சிலர் தொடரந்து கொட்டாவி விட்டுக்கொண்டிருந்தனர். மற்றவர்களும் ஒன்றன்பின் ஒன்றாக அவ்வாறு செய்ய அது தூண்டியது. சிலர் தங்கள் தலைகளைச் சொரிந்துகொண்டும் சிலர் தங்கள் கால் விரல்களால் தரையில் கோலம் போட்டுக்கொண்டும் நின்றனர். 

	தனக்குக் கிடைக்கவேண்டிய தண்ணீரின் அளவு தனக்குக் கிடைத்துவிடும் என்ற நம்பிக்கையுடன் நளினி நின்றாள். தண்ணீரைக் கொண்டு செல்லாவிட்டால் அவளின் மாமியார் எரிச்சலடைவார். தனது மகனுக்காக விசேஷமாக ஏதோ ஒன்றைச் சமைக்க மாமியார் திட்டமிட்டிருந்தது நளினிக்குத் தெரியும். இரவு எட்டு மணியைப் போல ரவி வீடு திரும்புவான் என்று எதிர்பார்க்கப்பட்டது. தான்கொண்டு வரும் சரக்கை முதலில் பண்டகசாலையில் இறக்கி வைத்துவிட்டு தன் சம்பளத்தைப் பெற அலுவலகத்துக்குச் செல்வான். அதன் பிறகுதான் வீடு திரும்புவான்.        

	வரிசை பாதிகூட முடிவடையாத நிலையில், முன்னால் நிற்பவர்களிடமிருந்து பலத்த எதிர்ப்பு ஆர்ப்பாட்டக் குரல் எழுந்தது. என்ன கலாட்டா என்பதைத் தெரிந்துகொள்ளும் முயற்சியாக நளினி தன் கழுத்தை நீட்டிப் பார்த்தாள். ”ஒரு குடம் தண்ணிதானா?அதெப்புடி? எங்கள்ளெ பாதிப்பேருக்குத்தானே தண்ணி எடுத்திருக்கிறோம்” ஆத்திரத்தில் முகம் சிவக்க அம்மணி கத்தினாள், மீதமுள்ள தண்ணியெ விக்கப் பாக்கிறீங்க, அப்படித்தானே?” 

	நளினி தன் முகத்தைச் சுளித்தாள். தண்ணீர்க் குழாயை லாரி டிரைவர் அடைப்பதை அவள் பார்த்தாள். அவ்வாறு செய்த பின்னர் டிரைவர் குழுமியிருந்தவர்களைப் பார்த்து,“ இங்க பாருங்க. இப்பொ நா நிறுத்திட்டா உங்களாலெ ஒண்ணும் செய்ய முடியாது. ஒரு குடம் தண்ணியை எடுத்துக்கிட்டு பேசாமெ போங்க” என்றான். பெண்களின் ஆத்திர முணுமுணுப்புகளை அவனின் சொற்கள் சிடுசிடுத்த பார்வைகளாக மாற்றியது. ஆளுங் கட்சியுடன் டிரைவருக்குத் தொடர்பு இருந்தது, அவன் இங்கு வர மறுத்தால் அவர்களால் ஒன்றும் செய்ய முடியாது. நளினி பெருமூச்சு விட்டாள். மற்றொரு குடத் தண்ணீரை அவள் வேறு இடத்திலிருந்து பெற வேண்டும். ஆனால் எங்கிருந்து பெறுவது?

	அதற்கு முன், ரவி பள்ளிக்கூட வேனை ஓட்டிக்கொண்டிருந்தபோது, பள்ளிக்கூடத்திலிருந்து அவன் தண்ணீரைக் கொண்டுவருவான். அதை அடிக்கடி செய்வதைத் தான் சகித்துக் கொள்ளப்பபோவதில்லை என்று தலைமையாசிரியர் தெளிவாகச் சொல்லியிருந்தார். எப்போதாவது அப்படிச் செய்தால் பரவாயில்லை. ஆனால் நகரத்தின் மறுபுறத்திற்கு பள்ளிக்கூடம் மாறிச் சென்றதால் அவனின் வேலை மட்டுமல்லாமல் தண்ணீர் கிடைக்கும் அவர்களின் மாற்றுமிடமும் பறிபோனது. 

	ரவி வேலையை இழந்த பின்னர், சிறிதளவு பணம் ஈட்டும் வழிமுறையை நளினியும் தேடத் தொடங்கினாள். அப்போதுதான் அருகில் உள்ள குப்பைகொட்டும் இடத்திற்கு அம்மணியுடன் சென்று குப்பைமேட்டில் கிடக்கும் பொருட்களை மீட்டெடுக்க முடிவு செய்தாள். நகரில் குடியிருப்பவர்கள் தூக்கி எறியும் குப்பைகளை டஜன் கணக்கான லாரிகள் அங்கு கொண்டுவந்து கொட்டிச் செல்லும். மூக்கு, காதுகளைச் சுற்றி ஒரு துணியை எப்படிக் கட்டிக்கொள்வது என அம்மணி நளினிக்குக் கற்றுக்கொடுத்தாள். இரும்புத் துண்டுப்  பொருட்கள், பிளாஸ்டிக் புட்டிகள், மற்றும் பாக்கெட்டுகளை எப்படித் தேடிக்கண்டு பிடிப்பது எனவும் கற்றுக்கொடுத்தாள். 

	சில சமயங்களில் நளினியின் கால்களில் வெட்டுக்காயங்கள் ஏற்படும். ஆனால் யாரோ தூக்கி எறிந்த காலணிகளைக் குப்பைமேட்டில் அவள் கண்டெடுத்ததும் அப்பிரச்சினை தீர்ந்தது. சில நாட்களில் அவளுக்கு அவ்வளவாக ஒன்றும் கிடைக்காது. ஆனால் சில நாட்களில் இரும்புக் கரண்டி, அல்லது இஸ்திரிப் பெட்டி என நல்ல பொருட்கள் கிடைக்கும். ஒரு முறை, ஒரு செட் சமையல் கத்திகூட கிடைத்தது. அவள் எதை எடுத்து வந்தாலும், பழைய சாமான்களை வாங்குபரிடமிருந்து பணத்தைப் பெறுவதற்கு துணிச்சலும் துடுக்குப் பேச்சும் தேவைப்படும் என்பதைக் கற்றுக்கொண்டாள். அவள் கொண்டுவரும் குப்பை மேட்டுப் பொக்கிஷங்களுக்கு நாள் ஒன்றுக்கு 50 ரூபாய் கிடைக்கும். அது பெரிய தொகையில்லைதான். இருந்தாலும் அவளுக்கு ஒவ்வொரு பொருளும் முக்கியம்.

	வீட்டிற்குள் அவள் நுழைந்தபோது, அவள் கையில் இருந்த காலி குடம் மீது மாமியாரின் பார்வை விழுந்தது. “ஒரு குடம்தான் கொண்டு வந்தாயா?” என்று கேட்டார். அவர் முழுமையாக வசைமாரி பொழிவதற்கு முன்னர், நளினி குறுக்கிட்டுப் பேசினாள். “ஆமா, ஆனா கவலைப்படாதீங்க அம்மா. வேறெ எங்ககேயாவது இருந்து இன்னொரு குடம் தண்ணியைக் கொண்டு வர்றேன்” என்று கூறிவிட்டு சேலையை மாற்றுவதற்காக அவள் தன் அறைக்குள் நுழைந்தாள், அந்த ஓர் அறை வீட்டில் பிரம்புத் தடுப்பு ஒன்றை வைத்து அவள் தனக்கென ஒரு பகுதியை ஒதுக்கிக்கொண்டாள். அந்தத் தடுப்பும் அவள் குப்பை மேட்டில் கண்டுபிடித்ததுதான். 

	குறுக்குமறுக்கு வடிவத்திலிருந்த அதில் உள்ள பிரம்புத் துண்டுப்பகுதிகள் கீழே விழுந்துவிட்டாலும் அது கிட்டத்தட்ட சிதைபடாமலேயே இருந்தது. சுள்ளிக் குச்சிகளைக்கொண்டு இடைவெளிகளை அடைத்து ரவி பழுதுபார்த்துவிட்டான். அதற்கு பிரகாசமான நீல நிறச் சாயம்அடிக்க விரும்பினான். ஆனால் நளினி ஆரஞ்சு நிறத்தை விரும்பினாள். ஆரஞ்சு நிறம் தங்கள் வீட்டை பொலிவுறச் செய்யும் என அவள் வாதிட்டாள். தாழ்வான கதவின் கீழ் தலைகுனிந்து பொலிவற்ற அவர்களின் வீட்டிற்குள் நுழைபவர்கள் முதலில் கவனிப்பது அந்த ஆரஞ்சு நிற தடுப்புச் சட்டம்தான். அந்தச் சிறிய இடத்திலும் அவளுக்கான அந்தரங்க இடத்தை உருவாக்கிக்கொண்டதற்காக

	அவளின் பக்கத்துவீட்டுக்காரர்களும் தோழிகளும் பொறாமைப்பட்டனர். 

	அந்த அடைப்புத் தொட்டி தவிர வேறு பலபொருட்களையும் குப்பைமேடு அவளுக்குத் தந்தது. அவள் முதன் முதலில் மணப்பெண்ணாக அந்த வீட்டிற்குள் காலடி எடுத்துவைத்து வந்தபோது பழுப்பு நிறத்தரை மட்டுமே இருந்தது. வீட்டின் வெளிப்புறத்திற்கும் உள்புறத்திற்குமான இடைவெளியின் அடையாளமாக வாசற்படி அமைந்திருந்தது. ஒரு நாள் குப்பைமேட்டின் ஒருபுறமாக உடைந்த செராமிக் கற்கள் கிடப்பதை நளினி கண்டாள். அவற்றைக் கொண்டுவந்து ஒரு சுவரிலிருந்து மற்ற சுவர் வரையில் உள்ள தரையில் வரிசையாகத் பதிக்கத்தொடங்கினாள். பல வகையான வடிவங்கள், வண்ணங்கள், அளவுகள் கொண்ட அக்கற்களை தரையில் பொறுமையாகப் பொருத்தவேண்டியிருந்தது என்பது உண்மைதான். இருந்தாலும் நளினியும் ரவியும் ஒன்றாகச் சேர்ந்து இடைவெளி இல்லாமல் தரை முழுவதும் அக்கற்களைப் பொருத்தியிருந்தனர். 

	புதிய தரையைக் காண வந்த ஒவ்வொருவரும் அவர்களின் எளிமையான குடிசைக்கு அது சிறிதளவு பகட்டைத் தந்ததாகச் சொன்னார்கள். நளினி செய்ததைப் பார்த்து மற்றவர்களும் தூக்கி எறியப்பட்ட கற்களை மீட்டெடுத்து வந்தனர். இப்போது கிட்டதட்ட எல்லாக்குடிசைகளிலும்தரைக்கற்கள் பதிக்கப்பட்டிருக்கின்றன. முக்கிய சாலையில் இடம்பெறும் கட்டுமான நடவடிக்கை அவர்களுக்குப் பலவகையான வண்ணங்களிலும் வடிவமைப்புகளிலும் உள்ள அழகுநயத் தரைக்கற்கள் கிடைக்கச் செய்தது. 

	கட்டுமானத்துறையில் ஏற்பட்ட செழிப்பு அவர்களுக்கு அழகு மிளிரும் தரைக்கற்களை மட்டும் கொடுக்கவில்லை. அவர்கள் கற்பனை செய்துபார்த்திராத வேலைகளுக்கும் வழியைத் திறந்துவிட்டது. அவர்களின் காலனியில் வசித்த ரமண்ணாவுக்கு அடுக்குவீட்டுத் தொகுதி ஒன்றில் காவலாளி வேலை கிடைத்தது. ரமண்ணா, ரவியின் தந்தையின் நெருக்கமான நண்பராக இருந்தார். ரவியின் தந்தை இப்போது இல்லை என்றாலும், அவர்களின் நலனை விசாரித்து அறிந்துகொள்ள அவர்களின் வீட்டிற்கு அடிக்கடி வருவார். தான்வேலை செய்யும் கட்டடத்தில் உள்ள பெண்கள் வீட்டுவேலை செய்பவர்களைத் தேடிக்கொண்டிருக்கிறார்கள் என்ற செய்தியுடன் அவர்களின் வீட்டிற்கு அவர் வந்தார். இதைக் கேட்டதும் அந்த வேலைக்குச் செல்லுமாறு நளினியை ரவி ஊக்குவித்தான். “நம்மில் ஒருவருக்காகவாவது ஒரு நிரந்தரமான வேலை இருக்கும்” என்றான் அவன்.

	அவள் சந்தித்த முதல் ஆள் சரிகா மேடம். அந்தப் பெண்மணியின் வீட்டு வாசலில் வந்து நின்ற நளினி, ஹாலிலிருந்து செல்லும் பல கதவுகளைக் கண்டு கவனம் சிதைந்தவளாக நின்றாள். அவளின் குடிசையின் அளவைவிட அந்த ஹால் இரண்டு மடங்கு பெரிதாக இருந்தது. பக்கத்தில் இருந்த சுவர்களில் ஒவ்வொன்றிலும் கதவுகள் இருந்தன. அவை படுக்கை அறைகளுக்கு இட்டுச் செல்பவையாக இருக்கலாம். சுவரின் இடது புறம், முக்கிய கதவிற்கு எதிரே, வழி ஒன்று வீட்டிற்கு உள்ளே இட்டுச் சென்று மங்கலான ஒளியில் கரைந்துபோனது. அது திறந்த முற்றத்திற்கு அல்லது மாடத்திற்கு வழிவிடலாம். வலதுபுறம் ஓர் அறை இருந்தது. அது சமையல் அறை என்பதை பின்னர் அவள் புரிந்துகொண்டாள்.

	ஒரு நீண்ட சொகுசு சோபாவில் அமர்ந்திருந்த சரிகா மேடம், நளினி செய்ய வேண்டிய வேலைகளைப் பற்றிய நீண்ட பட்டியலிட்டார். “ஒவ்வொரு நாளும் வீட்டைப் பெருக்கி, ஈரத்துடைப்பம் கொண்டு தரையைத் துடைக்கவேண்டும், துணிமணிகளைத் துவைக்கவேண்டும், சாப்பாட்டுத் தட்டுகளைக் கழுவவேண்டும், காய்கறிகளை நறுக்கவேண்டும்”. காலையிலும் மாலையிலும் நளினி அங்கு செல்லவேண்டும். அவ்வேலைகளுக்கெல்லாம் நளினி எதிர்பார்த்ததைவிட குறைவான தொகையை வீட்டுக்கார அம்மா தருவதாகச் சொன்னார். திக்கித்திக்கி நளினி சற்றுக் கூடுதலான தொகையைக் கேட்டாள். 

	சரிகா மேடத்தின் நெற்றி சுருங்கியது. “முடியாது, அவ்வளவுதான் என்னால் கொடுக்க முடியும்” என்றார். ஒரு விநாடிவிட்டு, “மீதமுள்ள உணவை நீ உன் வீட்டிற்கு எடுத்துச் செல்லலாம்” என்றார். சிறிது நேரம் சிந்தித்த நளினி சம்மதம் என தலையை ஆட்டினாள். அவளுக்கு வேறு வழி இல்லை என்றாலும், வேலை வேண்டும் என்ற ஆர்வத்தை அதிகமாக வெளியே காட்டிக்கொள்ளவும் அவள் விரும்பவில்லை. ஆனால் அப்போது காய்கறி வெட்டுவது என்பது சமையலுக்கு இட்டுச் செல்லும் எனவும், காலை நேரம் மதிய நேரத்திற்குப் பிந்திய நேரமாகும் என்றும், மாலை நேரங்கள் இரவாகும் என்றும்- குறிப்பாக முதலாளியம்மா விருந்துகளுக்கு ஏற்பாடு செய்யும்போது இரவில் வெகு நேரமாகும் என்றும் அவளுக்குத் தெரியிவில்லை. 

	குறுகலான பாதையிலிருந்து முக்கிய சாலைக்கு விரைந்து சென்றாள். சாலைக்கு வந்ததும் நான்கு தடங்கள் உள்ள விரைவுச் சாலையைக் கடந்து, பிரமாண்டமான வெள்ளை நிற அடுக்குவீட்டுக் கட்டடத்திற்கு இட்டுச்செல்லும் தனியார் சாலையின் நுழைவாயிலுக்கு வரவேண்டும். தன் நடையின் வேகத்தை அவள் முடுக்கிவிட்டாள். பள்ளிக்கூடப் பேருந்து எட்டுமணிக்கெல்லாம் வந்துவிடும். மேடத்தின் மகன் பசியாறுவதற்கும் பள்ளிக்கூடத்திற்கு எடுத்துச் செல்லும் மதிய உணவையும் தயாரிக்கவேண்டும். கட்டட வளாகத்துக்குள் நுழைந்ததும் கட்டத்தின் நடுவே இருந்த நீச்சல் குளத்தின் மனதை வசப்படுத்தும் நீல நிறம் அவளின் கண்களைக் கவர்ந்து இழுத்தது. 

	அந்த நேரத்தில் குளம் காலியாக இருந்தது. இருந்தாலும் ஒரு சில ஆண்கள் நீச்சல் குளத்தின் மேலும் கீழுமாக மிக வேகமாக நீந்திக்கொண்டு உன்மத்தமாக நீரை கிளப்பிக்கொண்டும் சென்றனர். பின்னர் காலையிலும் மாலை நேரத்திலும், சமையலறைச் சன்னல் வழியாக, பெண்களும் இளம்பெண்களும் நீச்சல் குளத்தின் நீரின் மேலே சோம்பலுடன் மிதந்துகொண்டிருப்பதைப் பார்ப்பாள். அன்றைய பொழுதிற்குத் தன் குடும்பத்துக்குத் தேவயான ஒரு குடம் தண்ணீர் தேவைப்பட்டதை நீச்சல்குளம் அவளுக்கு நினைவுபடுத்தியது. 

	உணவு தயாரிப்பதில் நளினி ஈடுபட்டாள். அவளின் வேலைகளில் உண்மையில் இதனைச் செய்வது ஒன்றும் அவளுக்குப் பெரிய வேலை இல்லை.  ஒரு நறுக்கு, சட்டிக்குள் சுண்டியெறிதல் அவ்வளவுதான் – உணவு தயாராகிவிடும். பல வண்ணங்களில் இருந்த பாக்கெட்டுகளிலிருந்து உணவுப் பொருட்கள் உருண்டு விழுந்தபோது முதலில் அவளின் கண்கள் ஆச்சரியத்தில் பிதுங்கின – அத்தகைய பாக்கெட்டுகளை அவள் குப்பை மேட்டில் “பொக்கிஷங்களைத்” தேடும்போது பார்த்திருக்கிறாள். அவற்றைக் காலியாகவும் வெறும் கூடாகவும் பார்த்திருக்கிறாள். 

	 

	அவற்றின் பயன்பாட்டிற்குப் பிறகு அவை அந்நிலையை அடைந்தன. இந்த வீட்டில் காலியாக்கப்படும் பாக்கெட்டுகளின் எண்ணிக்கை குப்பைமேட்டிலிருந்து அவள் எடுக்கும் காலிப் பாக்கெட்டுகளின் எண்ணிக்கைக்குச் சமமாக இருந்தது.. இப்போதுகூட சிறிது பணம் சம்பாதிக்கலாம் என்ற நம்பிக்கையில் பள்ளிக்குப்பிறகு குப்பை மேட்டுக்குச் செல்லும் ரமேஷ்கூட கால்பாதி காலிப் பாக்கெட்டுகளைத்தான் கொண்டு வந்தான்.

	காலிப் பைகளை பண்டக அறையில் அதற்காகவே வைக்கப்பட்டிருந்த ஒரு வாளிக்குள் திணித்து வைக்குமாறு மேடம், நளினியிடம் முன்னரே சொல்லிவைத்திருந்தார். அந்தக் கொள்கலன் பொங்கி வழிந்தது. வாளியின் மூடியை இறுக்கமாக மூடுவதற்காக அதனை அவள் கடினமாக அழுத்த வேண்டியிருந்தது. மேடம் அவற்றை என்ன செய்யப்போகின்றார் எனப் பல தடவை அவள் நினைத்துப்பார்த்ததுண்டு. 

	அன்றைய தினத்தின் முதல் உணவை உட்கொள்ள நளினி இறுதியில் உட்கார்ந்தபோது சூரியன் வானின் உச்சியில் இருந்தான். அவள் உணவை மிக விரைவாக உட்கொண்டாள். இருந்தாலும் அவளின் மனம் சரிகா மேடத்துடன் சற்று முன்னர் அவள் பேசியது அவளின் மனதில் நின்றது. “ஒரு குடம் தண்ணீர்?” நளினி தயங்கிக் கேட்ட கேள்விக்கு சரிகா மேடம் தன் உயர்த்திய புருவங்கள் வழி கேட்டார். சரிகா மேடம் தன் தலையைச் சற்றுச் சாய்த்து உதடுகளைப் பிதுக்கிக்கொண்டு, “இல்லை, அப்படிச் செய்யமுடியாது நளினி. எங்களிடம் கூட தண்ணீர் மீட்டர் இருப்பது உனக்குத் தெரியும். நாங்க பயன்படுத்தும் தண்ணீருக்கு நாங்கள்தான் காசுகட்டவேண்டும்” என்று கூறி தோள்பட்டையைக் குலுக்கிக்கொண்டார். “உனக்குப் புரியுதுதானே, இல்லையா?” அவரின் துப்பட்டாவில் உள்ள சிறுசிறு மணிகளை அசைத்து அவரின் கைகள் விளையாட்டுக் காட்டினாலும் அவரின் கண்களோ சிறுத்துப் போனது.

	தலையாட்டிய நளினி வேறுபக்கம் திரும்பினாள். தட்டுகளைக் கழுவ சமயலறைக்குத் திரும்பிச் சென்றபோது ஏமாற்றத்தில் அவளின் தோள்பட்டைகள் தளர்ச்சியுற்று அவள் சோர்வுற்றாள். 

	வீட்டுக் கதவு மணி ஒலித்தது. சிறிது நேரம் கழித்து சரிகா மேடம் குரலை உயர்த்திக் கூப்பிட்டார்.  “நளினி, தயவு செய்து பண்டக அறையிலிருந்து அந்தப் பெரிய வாளியைக் கொண்டு வா”.

	அந்தப் பெரிய வாளியை உருட்டிக்கொண்டே நளினி ஹாலுக்கு வந்தாள். பழைய சாமான்கள் வாங்குபவன் வீட்டின் கதவருகில் தரையில் உட்கார்ந்திருப்பதைப் பார்த்து ஆச்சரியப்பட்டாள். அவனின் காலடியில் பழைய செய்தித்தாள்கள் அடுக்கி வைக்கப்பட்டிருந்தன. அவற்றின் எடையை அவன் தராசில் நிறுத்துக் கொண்டிருந்தான். விலங்குத்தோலாலான நீண்டசோபாவுக்குள் சரிகா மேடம் தனது உடலை அடக்கி அமர்ந்திருந்தார். அவருக்கு முன்னே இருந்த, கண்ணாடி போடப்பட்ட காப்பி மேசையில் ஒரு பெரிய கிளாசில் ஆறிய காப்பி இருந்தது. சரிகா மேடம் நளினிக்குச் சைகை வழியாக, “வாளியைக் காலியாக்கு” என்று உணர்த்தினார். 

	“ரெண்டு மாத செய்தித்தாளுக்கும் மேலாக இந்த முறை நிறைய பாக்கெட்டுகளும் உள்ளன. நீ நல்ல தொகையை எனக்குத் தரணும்” என்று சரிகா மேடம் அவனிடம் சொன்னார். வாளியிலிருந்து கைநிறைய பாக்கெட்டுகளை அள்ளி அவற்றை அவனருகே தரையில் நளினி வைத்தாள். அவற்றிலிருந்து வண்ணப் பாக்கெட்டுகளை அவன் தனியாகப் பிரித்தெடுத்தான். சிறிது நேரம் கழித்து, “நூறு ரூபாய் தர்ரேன் மேடம்” என்றான். நளினியின் கண்கள் ஆச்சரியத்தால் விரிந்தன. பழைய செய்தித்தாள்களுக்கு நூறு ரூபாய் மட்டும் தானா? சரிகா மேடம் குரலை உயர்த்தி, “ஏமாத்துக்காரனே, ரெண்டு மாத பழைய செய்தித்தாட்கள் இருக்கு ஆனா நீ எனக்கு 100 ரூபாய்தான் தர்றதாச் சொல்கிறாய். எனக்கு 200 ரூபாய் கொடு” என்று கறாராகக் கேட்டார். 

	சரிகா மேடம் காப்பியை அருந்திக்கொண்டு பேரம் பேசுவதை நளினி பார்த்துக்கொண்டிருந்தாள். பழைய பொருட்களை வாங்குபவன் 150 ரூபாய் தருவதாகச் சொல்லி ஒப்புக்கொள்ளும் வரை அவர் எதையும் விட்டுக்கொடுப்பதாக இல்லை. மூன்று பளபளக்கும் 50 ரூபாய் நோட்டுகளை அவன் கொடுத்தான். அவற்றை வாங்கிக்கொண்ட சரிகா மேடம் அவற்றை இரண்டாக மடித்து குழாய்போல் சுருட்டிக்கொண்டார். அந்தப்பணத்தை சோபாவில் தொடர்ந்து உருட்டியபடியே அடுத்த மாதமும் தவறாமல் வரவேண்டும் என்று பழைய சாமான்கள் வாங்குபவனிடம் அறிவுறுத்திக்கொண்டிருந்தார். 

	அந்த ஆள் சென்றதும் எழுந்து நின்ற சரிகா மேடம் என்னனென்ன செய்யவேண்டும் என நளினிக்குக் கட்டளைகளைப் பிறப்பித்தார். “நளினி, நான் தூங்கப்போறேன். நீ விட்டுக்குப் போகும்போது கதவைச்சாத்திட்டுப்போ. குப்பையை வெளியே போட்டுட்டுப் போக மறந்திடாதே.”

	சமயலறைக்குச் செல்லத்திரும்பிய நளினியை, ஏதோ ஒன்றின் அசைவு அவளின் விழியோரம் ஈர்ப்பதை உணர்ந்தாள். சோபாவில் வைத்திருந்த பணத்தை எடுத்துச்செல்ல சரிகா மேடம் மறந்துவிட்டார்.  சுருட்டி வைக்கப்பட்டிருந்த அப்பணம் சோபாவின் விளிம்பில் ஒட்டிக்கொண்டிருந்து சிறிது நேரத்தில் கீழே விழுந்தது. 

	நளினி குனிந்து அதனை எடுத்தாள், “மேடம்....”

	ஆனால் சரிகா மேடம் தன் அறைக்குள் சென்று கதவையும் சாத்திவிட்டார். உருட்டி வைக்கப்படட்டிருந்த பண நோட்டுகளின் மடிப்பைப் பிரித்து அவற்றைச் சமமாக்கி கண்ணாடிக் காப்பி மேசையின் நடுப்பகுதி மேலே வைத்தாள். நோட்டுகள் காற்றில் பறந்து செல்லாமலிருக்கும் பொருட்டு பளிங்கால் செய்யப்பட்ட உருவப் பொருள் ஒன்றை அவற்றின் மீது வைத்தாள். 

	குப்பைப் பையை எடுத்துக்கொண்டு நளினி வெளியே சென்றாள். சுவரின் ஓரத்தில் இருந்த  குப்பைத்தொட்டிக்குள் குப்பைப்பையை வலித்திழுத்துப் போட்டாள். திரும்பிச் செல்லும்போது, காம்பவுண்டின் மறுபுறத்தின் கடைசியில் தோட்டக்காரன் நிற்பதைப் பார்த்தாள். புல்தரையில் நின்ற அவன், தண்ணீர்க் குழாயிலிருந்து ரப்பர் குழாயின் கொக்கியைக் கழற்றிக்கொண்டிருந்தான். குழாயிலிருந்து உடனடியாக தண்ணீர் வேகமாகத் கொட்டிச் சிதறியது. ஒரு சில நிமிடங்கள் கழித்து ஒரு போத்தலில் சுத்தமான தண்ணீரை அவன் நிரப்புவதைப் பார்த்தாள். அவன் அவர்களின் காலனியைச் சேர்ந்தவன் அல்ல. இருந்தாலும் அந்த வட்டாரத்தில் உள்ள அனைவருக்கும் அவனைத் தெரியும். அவனின் உரத்த குரலும் அவனுக்கேயுரிய, குறிப்பாக சூரிய அஸ்தமனத்திற்குப் பிறகு, நாற்றமும் அவன் பக்கத்தில் இருக்கிறான் என்பதை எல்லோருக்கும் தெரிவித்தன. அவனை அணுகலாமா வேண்டாமா என நளினி தயக்கத்தோடு நின்றாள்.

	எப்போதும் அவனுக்குள்ள சுண்டிய முகத்தோற்றத்துடன் கடுகடுப்பான பார்வையையும் அவன் கொண்டிருந்தான். தன் சந்தேகத்தைத் தள்ளிவைத்துவிட்டு கேட்டுத்தான் பார்ப்போமே என நளினி துணிச்சல் கொண்டாள். அந்தச் சிறிய புல் வெளியின் ஓரத்தை அவள் அடைவதற்குள் அவன் தண்ணீர்க் குழாயை அடைத்துவிட்டு பீடியைப் பற்றவைத்துக்கொண்டிருந்தான். அவள் அருகில் வருவதை அவன் பார்க்காமால் பீடியை இழுத்து உறிஞ்சி புகையை வெளியேற்றினான். 

	“எனக்கு ஒரு குடம் தண்ணி வேணும். – இங்கிருந்து நான் எடுத்துக்கலாமா – உங்களுக்கு என்னால் பணம் தர முடியும்” என்று நளினி பேச்சைத் தொடங்கினாள். அவளை ஏற இறங்கப் பார்த்த அவன் பீடியை மீண்டும் இழுத்து உறிஞ்சினான். தான் இழுத்துவிட்டபுகைக்கு இடையே, “உன்னால் எவ்வளவு கொடுக்க முடியும்?” என்று கேட்டான். 

	அவனைச் சுற்றியுள்ள சாம்பல் நிறப்புகையுடன் நெடிய வாடையும் அடித்தது. சற்று பின்வாங்கிய நளினி, மூக்கைச் சுருக்கிக்கொண்டாள். இருந்தாலும் அவளால் இருமலைத் தடுக்க முடியவில்லை. 

	“நீங்க சொல்லுங்கய்யா..”

	“அப்பிடியா – ஒரு கொடத் தண்ணிக்கு 50 ரூபாய் தா”

	மூச்சை ஆழமாக நளினி உள் இழுத்துக்கொண்டாள். ஒரு 10 அல்லது 20 ருபாயை அவள் எதிர்ப்பார்த்தாள். ஆனால் 50 ரூபாய்? நம்பமுடியாமல் அவள் தன் தலையை ஆட்டிக்கொண்டாள். 

	“மன்னிக்கணும். அது ரொம்ப அதிகம். – பத்து ரூபாய் தர்றேன்”

	“அம்பது ரூபாய் இல்லாவிட்டால் போ” தன் தலையைச் சொரிந்துகொண்டே வேறு பக்கமாக அவன் திரும்பினான். 

	நளினி தன் முதலாளி வீட்டுக்குத் திரும்பி நடந்துசென்றாள். அவளின் பருத்திச் சேலை மடிப்புகள் காற்றில் அடிபட்டு அவளின் கால்களை ஒரு முறைக்கு மேலாகவே சுற்றிக்கொண்டன. அதனால் மெதுவாகவே அவளால் நடக்க முடிந்தது. சமயலறைக்குள் சென்று அடுப்புகளின் முகப்பைத் துடைத்தாள். மீதமுள்ள அன்றைய காலை உணவை தன் சிற்றுண்டிப் பெட்டிக்குள் வைத்து அடைத்த நளினி, முன் கதவை நோக்கி நடந்தாள். காப்பிவைக்கும் கண்ணாடிபோடப்பட்ட மேசையின் அருகில் சற்று நேரம் நின்று அதன்மேல் இருந்த பணத்தைப் பார்த்தாள். சன்னல் வழியாக வந்த தென்றலில் அந்த நோட்டுகள் சலசலத்தன. அவள் தன் கண்களை உயர்த்தி சாத்தப்பட்ட படுக்கை அறையின் கதவைப் பார்த்தாள். 

	வீட்டை விட்டு வெளியே வந்த அவள் வாயில் கதவை நோக்கிச் சென்றாள். மரப்பாகங்களினால் ஆன தனது சாம்பல் நிற கூடத்திலிருந்து வெளியே வந்த ரமண்ணா, ”அந்த ஆளிடம் ஏன் நீ பேசினாய்?” என்று கேட்டுக்கொண்டே தோட்டக்காரன் இருக்கும் திசையில் தன் தலையை வெட்டித்திருப்பினார். 

	“இன்னிக்குக் காலையிலெ எங்கள்ளெ சில பேருக்கு ஒரு கொடம் தண்ணி மட்டும்தான் கெடச்சிச்சு. அதனாலெ ஒரு கொடம் தண்ணியை இங்கே இருந்து எடுத்துக்கலாமான்னு கேட்டேன்....”

	“அதுக்கு அவன் என்ன சொன்னான்?”

	“அவருக்கு 50 ரூபாய் வேணுமாம்”

	அவளைப்பார்த்து ரமண்ணா தலையை ஆட்டிக்கொண்டார். “அந்த ஆளு உதவி செய்யக்கூடிய ஆளில்லே” என்றார். அவளையும் கடந்த தொலைதூர தொடுவானத்தை ஒரு விநாடி பார்த்தார். கண்களைச் கசக்கிக்கொண்டு, வெகு தொலைவில் உள்ள பளிச்சிடும் கோபுரக் கட்டடத்தை சுட்டிக்காட்டினார். “அங்கே இருக்கிற பேருந்து நிலையத்துக்குப் பக்கத்திலே கையாலெ அடிக்குற தண்ணிக்குழாய் இருக்கு. நாள் பூரா தண்ணி கிடைக்குமான்னு தெரியலெ. ஆனா நீ அங்கெ போயி முயற்சிக்கலாம்” என்றார்.

	 

	பேருந்து நிற்குமிடத்துக்கு அரை மணி நேரமாவது நடந்து செல்லவேண்டும் என்று நளினிக்குத் தெரியும். இருந்தாலும் இந்தச் செய்தி கேட்டு உற்சாகத்தில் அவளின் தோள் சற்று துடிப்புடன் உயர்ந்து எழுந்து நின்றது. காவலாளி கூடத்திற்குள்ளிருந்து அழைப்பு ஒலி கிளம்பியது. ரமண்ணா விரைந்து அதற்குள் நுழைந்துகொண்டார். சூரிய ஒளியிலிருந்து தன் கண்களுக்குக் கைகளால் பாதுகாப்பளித்துக்கொண்டு நளினி அந்தக் கோபுரத்தை சிறிது நேரம் பார்த்துக்கொண்டு நின்றாள். தன் தோள்பட்டையைச் சரிப்படுத்திக்கொண்டு அங்கிருந்து நடக்கத் தொடங்கினாள். வீட்டுக்குச் சென்று மஞ்சள் நிற குடத்தை எடுத்துக்கொண்டு பேருந்து நிறுத்துமிடத்திற்குப் போகத் தீர்மானித்தாள்.

